
        
            
                
            
        

    
	А. П. ЧЕХОВ

	 

	ДААЖИГНАЛ

	 

	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов, Түүвэр зохиол” номоос

	 

	Төв аймгийн Д. Нацагдоржийн нэрэмжит Төв номын сангийн захиалгаар

	 

	“Цагаан бамбарууш” хэвлэлийн газар 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДААЖИГНАЛ

	 

	(Орчуулсан Р. Гүрбазар)

	 

	Өвлийн цэлмэг өдрийн үд дундын үе... Хүйтэн ид тачигнаж байсан болохоор намайг сугадан явсан Наденькагийн шанааны үс мөнгөлөг цан хүүргээр бүрхэгдэж дээд уруул дээр нь бөөн ус наалджээ. Бидний хөлөөс газар хүртэлх налуу хавтгайд нарны гэрэл толинд туссан юм шиг тусжээ. Бидний дэргэд хурц улаан цэмбээр бүрсэн жижиг чарга хэвтэнэ.

	— Надежда Петровна минь, доош гулгая. Зөвхөн ганц удаа. Бид гэмтэхгүй гэдэгт итгээч гэж би гуйлаа.

	Гэтэл Наденька айна. Түүний резин жижиг шаахайвчаас мөсөн уул дуустал бүх юм түүнд аймшигтай хэмжээлшгүй гүн ангал мэт санагдана. Тэр бээр доош хараад, бас чарганд сууя гэж намайг хэлэхэд түүний ухаан балартаж амьсгаа нь тасалдана. Тэгээд хэрэв тэр гүн ангал руу нисэхээр амь дүйвэл яах билээ? Ухаан алдаад үхэхээс өөр юмгүй.

	— Танаас гуйя! Айхын хэрэггүй. Энэ чинь аймхай, хулчгар хэрэг шүү дээ гэж би хэллээ.

	Тэгж тэгж Наденька зөвшөөрлөө. Тэр бээр амьдралдаа аюул занал учруулан байж ингэж зөвшөөрсөн нь түүний царайнаас илэрхий ажээ. Цонхийж цайгаад дагжин чичирч байгаа түүнийг би чарганд суулган гараас нь зуураад түүнтэй хамт ёроолгүй гүн рүү гулсан одлоо. Чарга сум шиг ниснэ. Зүсүүлж буй агаар нүүрийг дэлдэж чихэнд хүнгэнэн шуугьж час час хийлгэн чимхэж мөрнөөс толгойг тастаад авах гэж оролдоно. Салхины түрэлт амьсгал үл авхуулна.

	Чөтгөр өөрөө савартаа биднийг атгаж хүнгэнэн шуугьсаар там руу аваачиж байна уу гэлтэй. Эргэн тойрны юм салхи шиг хурдлах нэгэн урт зурвас болжээ.

	Хоромхон зуур болоход бид сөнөх нь үү гэмээр боллоо.

	— Надя би танд дурлаж байна! гэж би нам дуугаар хэлэв.

	Чарганы гулсалт сааран саарсаар салхины хүрхрэлт, чарганы улны чихралт урьдынх шигээ тийм аймшигтай биш болж амьсгаа тасалдах нь больсоор бид дор бууж ирлээ. Наденька үхсэн, амьд хоёрын хооронд болжээ. Тэр бээр бүр цонхийж гүйцээд арай ядан амьсгална... Түүнийг би дэмжин босголоо.

	— Юу ч гэсэн би дахиад гулгахгүй гэж тэр бүсгүй айж дүрлийсэн нүдээр намайг харж хэлээд:

	— Юу ч болсон үгүй. Би арай л үхсэнгүй гэв.

	Жаахан байзнасны дараа тэр бээр тайвшран миний нүд рүү асуунгуй маягаар харсан нь тэр таван үгийг намайг хэлэв үү, эсвэл салхины шуугианд тийм юм сонсогдов уу гэсэн янзтай ажээ. Харин би түүний хажууд зогсоод тамхи татан бээлийгээ анхааралтай харж байлаа.

	Тэр бээр намайг сугадан явж уулын бэлээр бид удаан зугааллаа. Таавар шиг юм түүнийг амар заяа үзүүлэхгүй байгаа бололтой. Тэдгээр үгсийг хүн хэлэв үү, яав? Тийм үү, үгүй юу? Тийм үү, үгүй юү? Нэр төр, амьдрал, зол жаргалын энэ асуудал бол даанч чухал, хорвоо дээр хамгийн чухал асуудал ажээ. Тэсэж ядсан, гунигтай харцаар Наденька миний царай руу ширтэж тэдгээр үгсийг намайг хэлсэн эсэхэд хариулт олж эс чадна. Ээ хөөрхий, энэ энхрий царай хэчнээн өрөвдөлтэй вэ! Тэр өөртэйгөө тэмцэл хийж ямар нэгэн юм хэлж, асуумаар байвч үгээ олж чадахгүй байлаа. Түүнд эвгүй, аймшигтай, баяр баясгалантай байгаа нь саад болж байгаа ажээ. Тэр бээр над руу харалгүй:

	— Та мэдэж байна уу? гэж хэлэхэд би:

	— Юу вэ? гэж асуулаа.

	— Дахиад гулгая.

	Бид шатаар уул өөд өгслөө. Цонхийж цайгаад дагжин чичирч байгаа Наденькаг би дахиад чарганд суулгаж бид дахиад аймшигт ангал руу нисэн салхи дахиад хүнгэнэж чарганы ул чахран чарганы хамгийн хүчтэй шуугиант хурдын үед би нам дуугаар:

	— Наденька, би танд дурлаж байна гэж хэллээ.

	Чарга зогсоход Наденька бидний дөнгөж дээрээс нь гулгаж буусан уул өөд харснаа миний царай руу удаан гэгч ширтэн миний хайхрамжгүй, тэвчээргүй дууг сонсоод бүх биеэрээ, бүр углаа ханцуй, юүдэн нь хүртэл хачин эргэлзэл төрүүлжээ. Түүний царайд «Юу гээч нь энэ вэ? Тэдгээр үгсийг хэн хэлэв? Энэ хүн үү? Эсвэл надад тийм юм сонсогдов уу?» гэсэн асуулт бичээстэй байлаа.

	Энэ тодорхой биш зүйл тэр бүсгүйг сандрааж тэвчээрийг алдуулжээ. Хөөрхий бүсгүй асуусан асуултад үл хариулан царай барайлгаж хариугүй уйлах гэж байлаа.

	— Бид харих юм биш үү? гэж намайг асуухад:

	— Надад... надад гулгах сайхан байна. Дахиад нэг гулгавал яасан юм бэ? гэж тэр бүсгүй царайгаа улайлган байж хэлэв.

	Түүнд энэ гулгалт «гаатай» байтал чарганд суухдаа түрүүчийн шигээ цонхийж цайгаад айснаас болж арай ядан амьсгалж чичрэн салгалж байлаа.

	Бид гурав дахь удаа доошоо буухад тэр бээр миний царай өөд харж миний уруулыг ажиглана. Харин би амаа алчуураар таглаж ханиалгаад уулын дунд хүрэх үед:

	— Надя, би танд дурлаж байна гэж хэлж амжлаа.

	Тэгээд оньсого, оньсого хэвээр үлджээ. Надя үг үл дуугаран ямар нэгэн юмны тухай... бодно. Мөсөн гулгуурын газраас би түүнийг гэрт нь хүргэж өгөхөөр явахад Надя удаан явахыг хичээн алхаагаа удаашруулж намайг мөнөөхөн үгсийг хэлэхгүй байгаа даа гэж хүлээнэ. Түүний сэтгэл санаа хямран «Түүнийг салхи хэлэх ёсгүй! Тэдгээр үгсийг салхи хэлэхийг би хүсэхгүй байна!» гэж хэлэхгүйн тул байдаг хүч чармайлтаа гаргаж байлаа.

	Маргааш өглөө нь би 

	 

	«Хэрэв та өнөөдөр мөсөн гулгуурын газар луу явбал манайхаар дайраарай. Н.»

	 

	гэсэн зурвас хүлээж авлаа. Энэ өдрөөс хойш Наденька бид хоёр өдөр болгон мөсөн гулгуурын газар луу явж чаргаар доош буух бүрд би нам дуугаар

	— Надя, би танд дурлаж байна гэж мөнөөхөн үгээ хэлдэг байлаа.

	— Хүн дарсанд юм уу, хар тамхинд даддаг шиг удалгүй Наденька эдгээр үггүйгээр амьдарч чадахгүй болжээ. Үнэндээ уулнаас хурдлан буухад урьдын адил аймшигтай байсан боловч одоо аймшиг, аюул хоёр маань урьдынх шигээ оньсого хэвээр үлдэн санаа зовоосоор байгаа дурлалын тухай үгст сэтгэл булаах увдис бий болгожээ. Энэ хэрэгт салхи, бид хоёр л сэжиглэгдэж байлаа... Энэ хоёрын аль нь түүнд дурласнаа хэлснийг тэр мэдэхгүй боловч ямар ч саваар уусан нь хамаагүй, согтож л байвал боллоо гэгчийн үлгэрээр тэр бүсгүйд аль нь ч ялгаагүй болсон бололтой.

	Нэг удаа үдийн хэрд би олны дунд хутгалдаад ганцаараа мөсөн гулгуурын газар луу явж байгаад нүдээрээ намайг эрсээр уул өөд Наденькагийн явж байхыг харлаа... Дараа нь тэр бүсгүй явган шатаар айсан янзтай өгслөө... Ганцаараа бууна гэхэд түүнд ямар аймшигтай байсан бол! Цаазлуулахаар явж байгаа юм шиг тэр бээр цас шиг цонхийж цайсан боловч эргэж харах ч үгүй эрсхэн явна. Намайг байхгүйд мөнөөхөн бишрүүштэй амттайхан үгс сонсогдох нь уу гэдгийг шалгах гэж тэр бүсгүй шийдсэн бололтой. Цонхийж цайсан, тэгээд бас айснаас болж амаа ангайлгасан тэр бүсгүй чарганд сууж нүдээ анин дэлхий ертөнцөөс үүрд хагацан байраасаа хөдөллөө. Чарганы ул чахарна. Мөнөөхөн үгсийг Наденька сонссон эсэхийг би мэдэхгүй... Зөвхөн ядарсан сул дорой тэр бүсгүйг чарга дээрээс босохыг би харсан юм. Харин ямар нэгэн юм сонссон эсэхээ тэр өөрөө мэдэхгүй байгаа нь түүний царайнаас илэрхий байлаа. Тэр бээр доош бууж явахдаа айснаас болж дуу сонсох, ялгах, ойлгох чадвараа алджээ...

	Тэгээд хаврын сар эхэллээ... Нар их таатайхан ээнэ. Манай мөсөн уул гялалзахаа байж бараантсаар хайллаа. Бид гулгахаа ч больсон билээ. Салхи дахиад шуугихгүй болж би Петербург руу удаан хугацаагаар, магадгүй үүрд явахаар болсон учир хөөрхий Наденька мөнөөхөн үгсээ хаана ч дахиад сонсохгүй болжээ. Хэн ч түүнд хэлэх билээ дээ.

	Явахаасаа хоёр гурав хоногийн өмнө үдшийн бүрэнхийд би бяцхан цэцэрлэгт сууж байлаа. Хадаастай өндөр хашаа, бяцхан энэ цэцэрлэгийг Наденькагийн суудаг хашаанаас тусгаарладаг юм. Бас ч яггүй хүйтэн, шивх дор цас үзэгдэж модод нойрмоглосон хэвээр байсан ч гэсэн хаврын урь орж турлиахууд унтахаар бэлдэн хашхиралдаж байлаа. Би хашаа руу дөхөж очоод хашааны завсраар шагайв. Наденька шатан дээр гарч ирээд тэнгэр өөд уйтгартайяа харахыг би ажлаа... Хаврын салхи түүний гутрангуй, цайвар царай өөд үлээнэ... Тэр салхи уул дээр мөнөөхөн таван үгсийг тэр бүсгүйд дуулган бидэн рүү хүрхэрч байсан салхийг санагдуулж тэр бүсгүйн царай уйтгартайгаас уйтгартай болж хацар дээгүүр нь нулимс урслаа... Цонхийж цайсан бүсгүй энэ салхинаас мөнөөхөн үгсийг гуйсан янзтай хоёр гараа сунгалаа. Салхи хөдлөхийг хүлээж байгаад би нам дуугаар:

	— Надя, би танд дурлаж байна гэж хэлэв.

	Ээ, бурхан минь, Наденькаг яасан гэж санана! Тэр охин дуу алдаад царай дүүрэн инээмсэглэж салхи өөд гараа тосоход хэчнээн баяр баясгалантай, зол жаргалтай, хэчнээн хөөрхөн болсон гэж санана!

	Би юмаа бэлдэхээр явлаа.

	Энэ бол бүр эрт болсон явдал юм. Наденька одоо нэгэнт хүний эхнэр болжээ. Түүнийг суулгасан уу, өөрөө суусан уу, ямар ч гэсэн тайж нарын асрамжийн нарийн бичгийн даргатай суужээ. Одоо тэр бүсгүй гурван хүүхэдтэй. Тэгсэн ч гэсэн тэр үед бид мөсөн гулгуурын газар луу хамт явж байсан, салхи түүнд дуулгаж байсан «Наденька, би танд дурлаж байна» гэсэн үгсийг тэр бүсгүй мартсангүй. Тэр явдал түүнд хамгийн зол жаргалтай, хамгийн их сэтгэл уяруулдаг, амьдралынх нь хамгийн нандин дуртгал болжээ...

	Харин тэдгээр үгсийг би яах гэж хэлж, юунд даажигнаж явав даа гэж өтөлсөн надад одоо бодогддог юм...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд сургууль, 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Донын тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

